
আছোক বিস্তৰ কাল মৰণ সময়ে।

এহি নিষ্ঠা কৰি ক্ষণমাজে গতি পাৱে॥

চতুৰ্ব্বৰ্গ সিদ্ধি হোৱে চৰণ ধিয়াই।

কলিকালে ধৰ্ম্ম জানা আন গতি নাই॥

যাক দুঃখ পাইয়া পোষে পুত্ৰ ভাৰ্য্যা ভাই।

যেন পানীশালে লোক হোৱে এক ঠাই॥

জলপান কৰি পাছে দশো দিশে যায়।

শূন্য স্থান পৰি থাকে কোন জন নাই॥

পৰ পুত্ৰে পৰ জীয়ে আনে ৰিহা কৰি।

স্নেহ বন্ধ হোৱে গৃহ অন্ধকূপে পৰি॥

সেহি পুত্ৰ ভাৰ্য্যা পোষে নানা যত্ন কৰি।

দিন কতিপয় পাছে সিয়ো যায় মৰি॥

যত দয়া স্নেহ মানে সমস্তে গুচয়৷

শৱ বুলি তাক ক্ষণমাত্ৰ নথৱয়॥

হেন পুত্ৰ ভাৰ্য্যাত বিশ্বাস কৰা কেন।

কৃষ্ণ বিনে আন নাহি গতি দাতা ত্ৰাণ॥

অহৰ্নিশে যিটো ফুৰে হৰি নাম গাই।

তাৰ উপমাক মই দিবো কোন ঠাই॥

কহৱৈ গোবিন্দ মিশ্ৰে কৃষ্ণ পদ সাৰ।

ৰামকৃষ্ণ বোলা যত্নে গুচোক সংসাৰ॥

ইতি শ্ৰীভগবদগীতায়াং দ্বিতীয়োহধ্যায়ঃ॥

